
Es iss doch Fastenzeit 

 
Treff ich doch om letzde Somsdaach geeche Middaach grad vorm Joffche de Karl unn 
de Schorsch. Die zwaa stehn owwe in de Holzgass unn babbele, ich habb Gude gesa-
cht, mich debeigestellt unn gefroocht: No ihr zwaa, was machden ihr hier? Wollder oo-
ner drinke gieh odder seider uffem Weech nooch Dawos?  
De Schorsch knorrt: Schleechtbabbeler! Dawos nix kost moonsde doch! Naa, heit sinn 
merr nit oigelade. Leider nit, du Neidhommel!  
De Karl war aach e bisje beleidicht. Als ob merr uns iwwerall druffhänge dete! Naa, mir 
hawwe uns hier gonz zufällich getroffe. Ich will in die Abbedek unn de Schorsch war 
grad dort. 
No, habb ich ich gemoont, seider kronk?  
De Karl hott de Kopp geschiddelt. Ich muss so alle verrzeh Daach mol doohie, dann 
kaaf ich was zum Oireiwe odder so unn loss merr die Abbedeker-Rundschau gewwe, 
die Paula dut die doch immer so gern lese. 
Ich habb gegrinst: Unn du, Schorsch, host die doch bestimmt aach gehollt? 
Ei klar, gibt de Schorsch zur Ontwort, aach ich muss die immer holle, ferrs Kättche. Unn 
du brauchst garnit ze grinse, dich habb ich doch aach schunn geseh mett dere „Senio-
ren-Bravo“. 
Doo hawwe mir alle drei gelacht, unn ich habb gefroocht: Wolle merr grad uff die 
Schnelle beim Joffche mol e Bierche petze? 
Naa, naa, ruft de Schorsch, ich nit. Ich drink zur Zeit koo Bier. 
Ich saach: Also bisde doch kronk. Odder villeicht enn kloone Schnaps? 
De Schorsch hott sich nit iwwerredde losse. Ess iss doch Fastenzeit, unn doo habb ich 
merr vorgenumme, mol von Fassenacht bis Ostern koo Bier unn aach koon Schnaps ze 
drinke.  
No ja, sach ich unn kloppem uff die Schulter, dess iss nit schlecht. Doo sparsde Geld 
unn nimmst aach ab debei. Awwer du, Karl, giehst doch bestimmt mett ooner drinke? 
Naa, sacht de Karl, ich habb heit nit vill Zeit. Awwer ich habb merr aach was vorgen-
umme. Wissder, sunnst habb ich so geeche vier immer gern noch e Tass Kaffee ge-
drunke unn e Stick Kuche debei gesse, unn vorm Fernseher habb ich jeden Owend 
entweder e Tafel Schokolad odder e Dutt voll von dene Kardoffelschipps gefuttert. 
Awwer jetz habb ich merr vorgenumme, dess Geschnäkel bis Ostern ze losse. 
No ja, sach ich unn kloppem uff die Schulder, dess iss nit schlecht. Doo sparsde Geld 
unn nimmst aach ab debei. 
Frächt mich de Schorsch: Bisde heit ze Fuß weilde ooner drinke gehe willst? Hosde derr 
villeicht aach was vorgenumme? 
Na klar, habb ich zur Ontwort gewwe. Ich fahr koo Audo unn laaf e bisje.  
De Karl kloppt merr uff die Schulter. Prima, Honnes, doo sparsde Geld unn nimmst aach 
ab debei. 
De Schorsch hott mich so von de Seit her oogeguckt. Honnes, dass du nit mettem Audo 
fährst konn ich gar nit glaawe. Saach emol, wie long willsden dess dorchhalle, dess met-
tem Audo?  
Ich gebb zur Ontwort: Ei bis nächsde Mittwoch, doo konn ichs aus de Werkstatt widder 
abholle. 
Eiern Honnes 


